
Paul Davies AS 
Cadeirydd Pwyllgor yr Economi, Masnach a Materion Gwledig 
 
 
                                                                                                18th Chwefror 2022 
 
Annwyl Paul Davies AS  
 
Yng nghyfarfod Pwyllgor yr Economi, Masnach a Materion Gwledig ar 20 Ionawr, 
addewais y byddwn yn rhoi rhagor o fanylion i'r Pwyllgor am y gwaith sydd wedi’i 
wneud i roi argymhellion Adolygiad Reid 2018 ar waith, yn enwedig y rhai sy'n 
ymwneud â chyllid ymchwil cysylltiedig ag ansawdd (QR) a bidio cystadleuol.  
  
Rydym yn cydnabod bod arwyddocâd yr argymhellion wedi cynyddu ers i’r DU 
ymadael â'r UE a goblygiadau hynny i'r sector addysg uwch o ran cystadlu'n 
llwyddiannus am ffynonellau cyllid amgen o fewn Llywodraeth y DU ac am gyllid 
oddi wrth elusennau, diwydiant a ffynonellau eraill yn y DU.   
 
Rydym wedi cyflawni nifer o'r mesurau a argymhellwyd gan yr Athro Reid: 
  

 Rydym wedi cadw at yr ymrwymiad i sefydlu swyddfa yn Llundain.  Mae hyn 
wedi cynyddu presenoldeb Cymru i allu hyrwyddo'r gwaith ymchwil ac arloesi 
rhagorol sy’n cael ei wneud yng Nghymru, gan roi platfform a dolen i 
benderfynwyr a chymuned ymchwil y DU. Bu’n help hefyd i wella’r cyd-
ymwneud rhwng llywodraethau ar faterion polisi. 
   

 Mae'r cynnydd yn y cyllid rydym wedi’i neilltuo i CCAUC yn y blynyddoedd 
diwethaf wedi eu galluogi i sefydlu Cronfa Arloesi Ymchwil Cymru.  
Neilltuwyd £15m i’r Gronfa yn 2021/22.  Mae CCAUC hefyd wedi gallu cynnal 
lefelau’r cyllido ar gyfer Ymchwil Ansawdd (QR) ac yn 2021/22 cynyddodd ei 
ddyraniad ar gyfer QR i £81.7m, mwy na £10m yn uwch na'r £71m a 
argymhellwyd gan yr Athro Reid.   
 

 Mae gwaith yn mynd rhagddo i ddatblygu Strategaeth Arloesi draws-
Lywodraethol newydd gyda phartneriaid yng Nghymru. Wrth ddyfeisio'r 
strategaeth bydd angen i’r ymdrechion arloesi ganolbwyntio ar adferiad a 
thwf. Mae adolygiad yr Athro Reid yn un ffynhonnell o dystiolaeth a fydd yn 
llywio'r gwaith hwn. Fodd bynnag, yn nhymor y Llywodraeth hon, mae ein 
blaenoriaethau a'n ffocws, o anghenraid, hefyd wedi esblygu, i ystyried y 
cyfyngiadau ariannol presennol. 

 Mae swyddogion yn gweithio gyda CCAUC a'r sector AU ehangach i ystyried 
sut i gynyddu'r nifer sy'n cael grant cystadleuol yn system ymchwil Cymru.  
Rydym yn croesawu sefydlu Rhwydwaith Arloesi Cymru (WIN) ac wedi 
darparu cyllid ychwanegol o £2m eleni drwy CCAUC i gefnogi WIN.  
 

 Mae £10m yn ychwanegol wedi’i neilltuo i CCAUC i'w rannu â sefydliadau fel 
cynnydd yn eu dyraniadau QR eleni.  Bydd y cyllid yn cefnogi ymchwil sy'n 
cyfrannu at roi’r Rhaglen Lywodraethu ar waith yn ogystal â blaenoriaethau'r 
Prif Weinidog ar gyfer ymchwil, datblygu ac arloesi.   

 
Bydd CCAUC yn adrodd i'r Gweinidog ym mis Hydref ar sut y cafodd yr arian 
ychwanegol a ddarparwyd eleni ei ddyrannu, a'i effaith.  Hefyd, mewn perthynas â'r 
cynnydd ar gyfer QR, gofynnwyd i CCAUC gynnwys yn yr adroddiad wybodaeth am 
y canlyniadau ymchwil y mae'r cyllid ychwanegol wedi helpu i'w cyflawni. 
 
Yn gywir, 
 

 
Huw Morris 
Cyfarwyddwr, Sgiliau, Addysg Uwch a Dysgu Gydol Oes 
  
 
 


